BIBLE BAPTIST CHURCH

MAPHUNZIRO OZAMA A OPHUNZIRA

PHUNZIRO LACHISANU NDI CHIMODZI

MCHIRITSO

CHIFUKWA CHIYANI TIYENERA KUPHUNZIRA MCHIRITSO?

Posasamalira malo ako mu dziko lapansi, matenda amachitika.  Anthu analikufunsafunsa za mchiritso nthawi yaitali ndithu.  Mu phunziro lino, tiyang’ana mbiri ya mchiritso mu Baibulo ndipo m’mene Mulungu amachiritsira m’masiku anowa.

MCHIRITSO NDI CHIZINDIKIRO

Ukaona zofanana zina pakati pa phunziro lathu la malilime ndi phunziro lino la mchiritso.  Chifukwa chake ndi choti ziwirizo ndi zizindikiro m’mau a Mulungu.  Mu phunziro linalo la malilime, ndinakuonetsa mavesi akutsimikiza kuti malilime amakhala chizindikiro ndipo Ayuda amafunitsitsa zizindikiro.  Ndinatchulanso kumene zizindikiro zinayambika.  Tionenso mfundoyo.  Kumbukira kuti pamene Mulungu anaitana Mose kutsogolera ana a Israyeli kuturuka mwa Aigupto, Mose anakangana ndi Mulungu.  Mose ndi Mulungunso anadziwa kuti ana a Israyeli amavutidwa ndi kusakhulupirira ndipo sanakhoze kukhulupirira uthenga wa Mose popanda zitsimikizo zina.  Choncho, Mulungu anampatsa Mose zizindikiro zina (Eksodo 4:9).  Chizindikiro chachiwiri chopatsidwa kwa Mose pomwepo chinali mchiritso.  Mose analowetsa dzanja lake m’chifuwa chake nalakhala lakhate.  Kenaka, Mose anaikanso dzanja lake m’chifuwa chake napeza dzanja lake lochiritsidwa.  Mulungu anamwauza Mose mu Eksodo 4:8, “Ndipo kudzatero, ngati sakhulupirira iwe, ndi kusamvera mau a chizindikilo choyamba, adzakhulupirira mau a chizindikilo chotsirizachi.”  Chimenecho chinali chochitika choyamba m’Baibulo lonse pamene Mulungu anachiritsa munthu mozizwitsa!  Momveka, Mulungu anakhazikitsa kuti mchiritso ndiwo chizindikiro.

Pamene Yesu Kristu anabwera pansi pano ichi chinali chizindikiro chimene anagwilitsa ntchito kwambiri.  Pakuchiritsa anthu, anakwaniritsa malembo a Chipangano Chakale, anapereka chizindikiro kwa nyumba ya Israyeli, komanso Ambuye anaonetsa chifundo cha pa ambiri akudwala.  Ngakhale pamene anthu m’malo ena anaumitsa m’mitima yawo ndi kusakhulupirira, Yesu anapangabe chozizwa cha kuchiritsa chifukwa cha chifundo (Marko 6:5-6).  Komabe, tikumbukire kuti ntchito yeni yeni ya zozizwa ndiyo kutsimikizira Ayuda kuti Yesu Kristu ndiye Mesiya (Yesaya 29:18, 35:3-6, 42:7,16).
Tinaona mavesiwa mu phunziro la malilime, koma tisanthulenso mau a Yesu Kristu monga m’mene analangizira atumwi ake.  Mu Marko 16:17-18, Yesu anati, “Ndipo zizindikiro izi zidzawatsata iwo akukhulupirira; m’dzina langa adzaturutsa ziwanda; adzalankhula ndi malankhulidwe atsopano; adzatola njoka, ndipo ngakhale akamwa kanthu kakufa nako, sikadzawapweteka; adzaika manja awo pa odwala, ndipo adzachira.”  Khala wakusamala kwambiri ukawerenga nkhani iyi kuti usaiwale kuti Yesu akulankhula kwa atumwi khumi ndi awiri ake.  Atumwi awa anauzidwa ndi Yesu yekha kuti asapite kwa amitundu komano ayenera kutumikira nkhosa zotayika za nyumba ya Israyeli zokha basi (Mateyu 10:5-6).  Tinasanthula choonadicho kwambiri mu phunziro linalo.  Choncho mu chiyambi cha buku la Machitidwe, timawerenga za michiritso yambiri ikuchitidwa ndi atumwi chifukwa akuyesa kufikira Ayuda ndi zizindikiro.  Kumbukira, Ayuda amafunitsitsa zizindikiro (1 Akorinto 1:22)!  Kuti Ambuye atsimikizire Ayuda kuti zimene atumwi analalikira zinali zoona, anawapatsa atumwi mphamvu yapadera ya kuchiritsa (Marko 16:20).

Mu buku la Machitidwe, Ayuda anakanizakaniza Yesu ngati Kristu kapena Mesiya wawo.  Choncho, pang’ono pang’ono Mulungu anasiya Israyeli kuti atumikire amitundu.  Ungaone chimenechi mu Machitidwe 13:46, 18:6, 28:28.  Chifukwa Mulungu anatembenukira iwo pang’ono pang’ono, zizindikiro zawo zinamaliza pang’ono pang’ono.  Timawerenga mu Aroma 11:25, “Pakuti sindifuna, abale, kuti mukhale osadziwa chinsinsi ichi, kuti mungadziyese anzeru mwa inu nokha, kuti kuuma mtima kunadza pang’ono pa Israyeli, kufikira kudzadza kwa anthu amitundu kunalowa.”  Mtumwi Paulo anazindikira kuti Ayuda anakaniza Mesiya wawo ndipo Mulungu anayamba kutumikira amitundu.  Malonjezano opatsidwa ndi Mulungu kwa Israyeli amakhudzabe iwo.  Koma malonjezanowo ayenera kudikira mpaka nthawi ya amitundu idzadzadzidwa, ndiyo nthawi imene Mulungu adzatsiriza kutumikira amitundu.  Uzindikire kuti ndimeyo imati “pang’ono” pa Israyeli, osati kwathunthu.  Monga mwa Baibulo la Chizungu, Paulo anati Mulungu anapereka “khungu” kwa Israyeli pang’ono.  Kuchokera ku nthawi ya mtumwi Paulo kufikira lero, Mulungu sakubvumbulitsira Israyeli zoonadi zatsopano.  Chifukwa chake, timadziwa kuti Mulungu sakugwira ntchito monga m’mene anagwirira ntchito pa chiyambi cha buku la Machitidwe.  Ayuda a lero anganene ndithu, “Sitiziona zizindikilo zathu; palibenso mneneri; ndipo mwa ife palibe wina wakudziwa mpaka liti.” (Salmo 74:9)
Wophunzira weni weni wa malembo angaone momveka kuti mchiritso unagwilitsidwa ntchito ngati chizindikiro.  Uzindikirenso kufikira tsopano kuti Ayuda amafunitsitsa zizindikiro.  Tsono, chifukwa Mulungu sakugwira ntchito ndi Israyeli makamaka tsopano, zozizwa ndi zizindikiro sizikuchitabe.  Potero funso labwino ndi loti, “Kodi Mulungu amachiritsabe anthu ngakhale m’masiku anowa?”

MULUNGU AMACHIRITSABE M’MASIKU ANOWA

Yankho la kwa funso lapamwamba ndi “Inde!”  Mulungu amakhozabe kwambiri kuchiritsa ali yense, kuli konse, pa nthawi ili yonse!  Baibulo limati mu Ahebri 13:8, “Yesu Kristu ali yemweyo dzulo, ndi lero, ndi ku nthawi zonse.”  Yesu Kristu ali nayo mphamvu yomweyo tsopano imene anali nayo pamene anali pansi pano kale kale.  Chosiyana ndi choti amasankha kuonetsa mphamvu yake mosiyana.  Ngakhale Mulungu ali wokhoza kukuchiritsa sikutanthauza kuti adzakuchiritsa nthawi ili yonse udzamfunsa.  Ngati ufuna chitsimikizo cha mfundoyi, funsa mtumwi Paulo.  Chinaoneka kuti Paulo anavutidwa m’maso mwake monga mwa Agalatiya 4:15.  Paulo anapempha Ambuye katatu kuchotsa nthenda ya thupi lake.  Yankho lolandiridwa kwa Ambuye linali, “Chisomo changa chikukwanira; pakuti mphamvu yanga ithedwa m’ufoko…” (2 Akorinto 12:9)  Yesu Kristu sanamchiritse konse Paulo.  Kodi chikutanthauza kuti Paulo anasowa chikhulupiriro?  Usatero!  Pamene amakulowa iwe kukhala wodwala, chimaonetsa kuti nthawi zina, Mulungu ali ndi cholinga china chake m’maganiza mwake.  

Kawirinso, tiyang’ane masiku a atumwi.  Pachiyambi pa buku la Machitidwe, anali ndi mphamvu yakuchiritsa anthu mozizwitsa pa nthawi ili yonse.  Chitunzi cha Petro chinangodutsa pa wina kapena nsaru yopukutira ya Pualo zinakhoza kuchiritsa anthu.  Baibulo limati mu Machitidwe 5:16, “Komanso unasonkhana pamodzi unyinji wa anthu ochokera ku midzi yozungulira Yerusalemu, alikutenga odwala, ndi obvutika ndi mizimu yonsyansa; ndipo anachiritsidwa onsewa.”  Zindikira apa kuti onse amene anabwera…anachiritsidwa!  Panalibe chochitika chili chonse chimene atumwi analepheramo.  Sitingapeze m’modzi wakukhala ndi mphamvu yomweyo lero. Ngati munthu anena kuti ndiye mtumwi (monga khumi ndi awiri), ndi kuti ayenera kuonetsa kuti ali nayo mphamvu ya atumwi!  Baibulo limati mu Chibvumbulutso 2:2, “…ndipo unayesa iwo amene adzcha okha atumwi, osakhala atumwi, nuwapeza onama.”  M’masiku anowa, ngati munthu asonyeza kuti ndiye mtumwi, ayenera kukhala wokhoza kudzitsimikiza.  Kodi angatsimikize bwanji?  Pakuonetsa zizindikiro za atumwi.  Paulo anati mu 2 Akorinto 12:12, “Zizindikilotu za mtumwi zinachitika pakati pa inu, m’chipiriro chonse, ndi zizindikilo, ndi zozizwa, ndi zamphamvu.”  Mtumwi weni weni anali ndi mphamvu yakuchita zizindikiro zozizwitsa pa nthawi ili yonse.  Mulungu amakhozabe kwambiri kuchiritsa ali yense m’masiku anowa, koma njira yake yakuchiritsa anthu ndi yosiyana tsopano pofaniziridwa ndi nthawi ya buku la Machitidwe.

KODI CHIMADWALITSA NDI CHIYANI?
Mu Baibulo, muli zifukwa zitatu zakuti anthu amakhala odwala.  Kudwala kapena nthenda imachitika chifukwa cha chilengedwe, machimo m’mayendedwe a munthu, kapena ulemerero wa Mulungu.  Mkristu safuna kulakwitsa pakuganiza kuti nthenda yake ikuchitika chifukwa cha mavuto auzimu.  Si choncho, iai.  Nthawi zina anthu ali odwala chifukwa anadya chakudya chavunda china chake.  Ena amadwala chifukwa akukalamba.  Ndipo nthawi zina anthu ali odwala chifukwa anakhudzidwa ndi nthenda yopatsirana.  Ngakhale ali odwala, sikutanthauza kuti achimwa.  Buku la Mlaliki limati, “…koma yense angoona zomgwera m’nthawi mwace.” (Mlaliki 9:11)  Matenda ena amachitika monga mwa chilengedwe.  Ali yense amakumana ndi matenga osiyana-siyana chifukwa ali mu thupi la chibvunde!  

Pali matenda ena amene amayendana ndi machimo mu moyo wa munthu.  Ungaone zitsanzo zambiri za chimenechi mu mabuku a Mateyu, Marko, Luka, ndi Yohane.  Mu Yohane 5, timawerenga za munthu wakukhala ndi nthenda yofikira zaka 38.  Wopundukayo anachiritsidwa ndi Yesu Kristu ndipo anakumananso.  Mu Yohane 5:14, Yesu anati kwa iye, “Taona, wachiritsidwa; usachmwenso, kuti chingakugwere choipa choposa.”  Yesu anachenjeza munthuyo kuti ngati apitiliza m’machimo, angadwalenso koposa.  Paulo anasonyezanso kuti machimo angapange nthenda.  Mu 1 Akorinto 11, Paulo akupereka malamulo akukhudza mgonero wa Ambuye.  Mbali ya malamulo ake ili yakuti munthu ayenera kudziyesa yekha asanatenge mgonero wa Ambuye ndipo akhale wosamalira kuti abvomereze tchimo lili lonse m’moyo mwake.  Paulo anafotokoza kuti chifukwa anthu ena samadziyesa okha pakubvomereza machimo awo, “…ambiri mwa inu afoka, nadwala, ndipo ambiri agona.”  

Mulinso malo m’mau a Mulungu m’mene anthu ali odwala chifukwa Mulungu amafuna kulandira ulemerero.  Chochitika chomwecho chingapezeke mu Yohane 9:2-3.  Baibulo limati komweko, “Ndipo akuphunzira ace anamfunsa Iye, nanena, Rabi, anachimwa ndani, ameneyo, kapena atate wace ndi amace, kuti anabadwa wosaona?  Yesu anayankha, Sanachimwa ameneyo, kapena atate wace ndi amace; koma kuti ntchito za Mulungu zikaonetsedwa mwa iye.”  Chochitika china ndi Yobu.  Yobu sanalakwe m’chili chonse, koma nthawi inafika yoti Mulungu analola mdierekezi kuzunza iye ndi mavuto athupi (Yobu 2:4-8).  Komabe, tikawerenga za Paulo mu 2 Akorinto 12:7-10, timapeza kuti “…mngelo wa Satana…” anatumidwa kusunga Paulo wodzichepetsa.  Mu chochitika cha Paulo, sanachimwe m’chili chonse.  Mulungu anamthandiza Paulo kuti asanyade, ndipo m’nthawi yomweyo Paulo anadziwa kuti, “pamene ndifoka, pamenepo ndiri wamphamvu.” (2 Akorinto 12:10)
Ndi zoona kuti mdierekezi akhoza kudwalitsa munthu.  Chimenechi ndi chomveka m’malembo (ona Luka 13:16).  Chimodzi ndi chomvekanso, mdierekezi sakhoza kupanga chili chonse popanda kulola kwa Mulungu.  Nthawi zina Mulungu akuyesa Mkristu.  Nthawi zina akuyesa kulandira ulemerero wochokera ku moyo wa munthu.  Kapena nthawi zina Mulungu akulanga wina chifukwa cha machimo m’moyo mwake.  Mu chili chonse cha zochitika zimenezo Mulungu angagwilitse ntchito mdierekezi kuti akwaniritse ntchito yake.  Pa mapeto, tiyenera kukumbukira kuopa Mulungu ndi kukaniza mdierekezi nthawi zonse.

NJIRA ZA KUCHIRITSA

M’masiku anowa, tingaone kuti Mulungu samachiritsa anthu monga m’mene anawachiritsira pamene Yesu ndi atumwi ake anali pa dziko lapansi.  Tsopano tisanthule zimene tingapange kupangitsa mchiritso wa Mulungu m’miyoyo yathu ndi ya anthu ena.  

Kumbukira kuti munthu angakhale wodwala chifukwa cha machimo.  Nthawi zina nthenda ndi chilango cha Mulungu.  Chifukwa chake, munthu akadwala, choyamba chichitidwe ndi kudziyesa yekha pakubvomereza machimo ake onse.  Ngati akudwala chifukwa cha machimo, ndi kuti pakubvomereza ndi kusiya machimo ake zingabweretse mchiritso wa Mulungu m’moyo mwake.  

Mu nthawi yomwe akubvomereza machimo ake, apeza kuti angaturutse ziwanda zina kuchokera kwa iye.  Ndi chotheka choti wopulumutsidwa angavutike ndi ziwanda.  Mdierekezi amadziwa kuti sangatenge moyo wosatha wathu, choncho amafuna kuononga umoyo wathu kwambiri.  Ngati opulumutsidwa, tili ndi chitonthonzo pakudziwa kuti mdierekezi sangapitirire kulola kwa Mulungu, monga chochitika cha Yobu.  Komabe, ngati mwana wa Mulungu sakumvera, ndiye Mulungu angalole mdierekezi kuononga matupi athu.  Kumbukira, mdierekezi sangakhudze miyoyo yathu chifukwa inamatidwa kufikira tsiku la chiombolo lathu.  Koma, akhoza kwambiri kuononga matupi athu.  Zindikira mu 1 Akorinto 5:5, Paulo anati, “Kumpereka iye wochita chotere kwa Satana, kuti lionongeke thupi, kuti mzimu upulumutsidwe m’tsiku la Ambuye Yesu.”  Satana sangvute chochitika cha muyaya cha moyo kapena mzimu wa Mkristu, koma angavute thupi lake.  Ngati Mkristu akhala monga mwa thupi lake m’malo mwa kumvera Mzimu wa Mulungu, ali m’malo oopsa a kutaya umoyo wake (moyo wathupi).  Ngati ufuna chitsimikizo, ungawerenge 1 Akorinto 3:16 ndi Aroma 8:13.  Ngati Mkristu atembenukira mtima kusamvera kwake, ndiye angapulumutse thupi lake lochokera ku mphamvu ya mdierekezi.  Zindikira zimene Paulo anauza Timoteo mu 2 Timoteo 2:24-26, “Ndipo kapolo wa Ambuye sayenera kuchita ndeu, komatu akhale woyenera, waulere pa onse, wodziwa kuphunzitsa, woleza, wolangiza iwo akutsutsana mofatsa; ngati kapena Mulungu awapatse iwo chitembenuziro, kukazindikira choonadi, ndipo akadzipulumtse ku msampha wa mdierekezi, m’mene anagwidwa naye, ku chifuniro chace.”  

Ungaone kuti kubvomereza kwa machimo ndi kofunikira kwambiri m’moyo wa Mkristu, makamaka pamene ukuganiza za mchiritso.  Mwazi wa Yesu Kristu uli wamphamvu kwambiri ndipo uli chitetezo chathu chabwino kwambiri kuchokera ku ntchito za thupi ndi mdierekezi.  Kumbukirabe kuti matenda ena amachokera ku zochitika za chilengedwe.  Sungadzipweteke  pakudziyesa ndi kuyeretsedwa m’mwazi wa Yesu Kristu (1 Yohane 1:7,9).  Ngakhale ichi ndi choyamba chimene Mkristu ayenera kuchita, ndi chabwino chakupeza thandizo la mankhwala.  Mankhwala ali opezeka m’Baibulo.  Pamene Hezekiya anadwala kufikira imfa, anapempa Mulungu kumchiritsa.  Mulungu anamwauza kuti angakhale ndi moyo zaka khumi ndi zisanu zina.  Koma kuti nthenda yake kuchiritsidwa, Yesaya anayenera kuika nchinchi yankhuyu papfundo pake (2 Mafumu 20:7).  Hezekiya anapanga chinthu chabwino.  Anapemphera poyamba, kenaka anagwilitsa ntchito mankhwala amene Mulungu anapereka.  Mtumwi Paulo analangiza kuti Timoteo atenge vinyo pang’ono chifukwa cha mimba yake (1 Timoteo 5:23).  Paulo sananene kuti tingamwe vinyo nthawi zonse.  Anangolangiza basi kuti Timoteo angagwilitse ntchito vinyo ngati mankhwala chifukwa cha nthenda yake.  

Muli nkhani mu buku la Yakobo imene Mkristu angayese ngati afuna.  Mu Yakobo 5:14-16 muli dongosolo lopatsidwa la kwa odwala.  Koma tisamalire chifukwa cha chiphunzitso cha buku la Yakobo.  Mtumwi Yakobo analembera mafuko khumi ndi awiri a m’chibalaliko (Yakobo 1:1).  Chikutanthauza kuti analembera Ayuda.  Mtumwi Yakobo anafa mu Machitidwe 12:2.  Choncho utumiki wa Yakobo unachitika m’choyambirira cha buku la Machitidwe!  Kufikira tsopano, ukhale wozolowera ndi njira imene Mulungu anagwira ntchito m’choyambirira cha buku la Machitidwe.  Chifukwa chake zimene timazipeza m’buku la Yakobo zimakhudza Ayuda, makamaka Ayuda a kutsogolo.  M’phunziro lino, sitingasanthule zoonadi zonse za chiphunzitso zochokera ku buku la Yakobo.  Komabe, ukumbukire kuti limodzi la malamulo ofunikira kwambiri pakuphunzira Baibulo lako ndilo mbiri ya nkhani (Akulankhula ndi ndani?  Akulankhula kwa ndani?  Ananena zimene liti?).  Tsono ngati Mkristu m’nthawi ya mpingo akufuna kuyesa dongosolo la mavesi a Yakobo 5:14-16, palibe vuto lili lonse.  Paulo sanalembe chili chonse m’malemba ake chimene chimatsutsana ndi zimene Yakobo analemba mu mavesiwo.  Koma chifukwa Yakobo analembera guru losiyana la anthu mu nthawi yosiyana, sitinganene kuti Mkristu adzachiritsidwa pakutsatira malangizo opatsidwa ndi Yakobo.  Ine ndekha, ndadziwa za zochitika zina zimene dongosolo limenelo linagwira ntchito kwa ena.  Komanso, ndadziwa za zochitika zina zimene dongosolo limenelo silinagwire ntchito, ngakhale wopemphera anali ndi chikhulupiriro chonse.  Pamene Mulungu amasankha kusiya munthu wina wodwala, chikhulupiriro chake chimayesedwa.  Potero kumbukira mau a Petro, “Kuti mayesedwe a chikhulupiriro chanu, ndiwo a mtengo wace woposa wa golidi amene angotayika, ngakhale ayesedwa ndi moto, akapezedwe ochitira chiyamiko ndi ulemerero ndi ulemu pa bvumbulutso la Yesu Kristu.” (1 Petro 1:7)

Potsiriza ndikufuna kunena kuti mapemphero ndi ofunikira kwambiri zedi.  Posatengera kuti vuto lako, ulitenga kwa Ambuye m’pemphero.  Ngati wabvomereza machimo ako, wafufuza mankhwala, wafunsa mpingo kupemphera, koma ukudwalabe, ndiye uyenera koposa anthu ambiri uphunzira m’mene ungakhulupirire Mulungu mu chochitika chili chonse.  

Kumbukira mau a Ambuye Yesu Kristu.  Mu Luka 18:1, Yesu anati, “Ayenera iwo kupemphera nthawi zonse, osafoka mtima.”  Nthawi zina Mulungu samayankha pemphero lako utafunsa poyambirira.  Nthawi zambiri, Atate wathu wakumwamba amafuna ife kupitapita ku mpando wachifumu wachisomo wake kawiri-kawiri asanayankhe pempho lathu.  Kapena ukudzipempherera kapena ukupempherera umoyo wa anthu ena, kumbukira “Musadere nkhawa konse; komatu m’zonse ndi pemphero, ndi pembedzero, pamodzi ndi chiyambiko, zopempha zanu zidziwike kwa Mulungu.  Ndipo mtendere wa Mulungu wakupambana chidziwitso chonse, udzasunga mitima yanu ndi maganizo anu mwa Kristu Yesu.” (Afilipi 4:6,7)  Posasamalira m’mene Mulungu amayankhira mapemphero ako, udziwe kuti ungakhulupirire kuti Atate wathu wakumwamba amadziwa zabwino kwambiri kwa ife tonse.

KODI MDIEREKEZI ANGACHIRITSE ANTHU?
Nthawi zambiri ndimafunsidwa za anthu amene anapita ku msonkhano wapadera nachiritsidwa.  Anthu amandifunsa, “Kodi chinalo choona?”  Inde, chingatheke choti mchiritso wawo unali woona, koma sikutanthauza kuti Mulungu anapanga ntchito imeneyo.  Funso loyamba langa ndi, “Kodi unaona mchiritso unachitika ndi maso ako?”  Nthawi zambiri anthu anamva basi za munthu wochiritsidwa koma sanaone chimenecho ndi maso awo.  Ngati Mulungu ananena kuti chinthu chinachitika, ungachikhulupirire popanda chikaiko.  Koma sungakhulupirire zonse zimene zimaturuka m’kamwa mwa anthu.  Anthu amakonda kuthandiza nkhani pakuonjeza zinthu zina…tinganene pakunama!  

Ngati anaona chozizwa chinachitika m’maso awo, ndiye funso lachiwiri langa ndi loti, “Kodi unadziwa wochiritsidwayo asanachiritsidwe?”  Palo zochitika zambiri zimene anthu amalipiridwa kuti anyenge pakunena kuti anali odwala kuti wochiritsa angaonetse kuti ali ndi mphamvu yaikuru.  Kapena unaona munthu kupita kutsogolo ndipo mlaliki waika manja pa iye.  Kenaka, wodwalayo wagwetsa ndondo zake ndipo wayenda popanda thandizo lili lonse.  Ali yense wakuona akudzidzimukatu.  Koma dikira pang’ono.  Kodi umadziwa zeni zeni kuti munthuyo anabwera ku msonkhano ndi ndodo?  Kumbukira kuti ulikuona munthu wochimwa monga ife tonse.  Choncho, sungakhulupirire zonse zimene umaona ndi kumva ndi makutu ako!

Tsopano, kapena unaona wodwala weni weni amene anachiritsidwa mwa choonadi.  Palibe chikaiko, mtundu uwu wa mchiritso ungachitike ngakhale lero.  Kumbukira kuti Mulungu amakhalabe ndi mphamvu yakuchiritsa ali yense, kuli konse, pa nthawi ili yonse.  Kumbukiranso kuti mdierekezi ali ndi mphamvu yokwanira yakuchiritsa anthu.  Baibulo limati mu 2 Atesalonika 2:9, “Ndiye amene kudza kwace kuli monga mwa machitidwe a Satana, mu mphamvu yonse, ndi zizindikilo ndi zozizwa zonama.”  Chifukwa chiyani mdierekezi akadafuna kuchiritsa munthu?  Satana angagwilitse ntchito chozizwa china chake choti asokeretse munthu kuti atsatire ziphunzitso zonama.  Kukhala ndi chitsimikizo, ungawerenge 2 Atesalonika 2:10, imati, “Ndi m’chinyengo chonse cha chosalungama kwa iwo machitidwe a kusoceretsa, kuti akhulupirire bodza.”  Ngatu sukukhulupirirabe kuti mdierekezi angapange zozizwa zotero, ona Chibvumbulutso 16:14.  Baibulo limato komweko, “Pakuti ali mizimu ya ziwanda zakuchita zizindikilo; zimene zituruka kumka kwa mafumu a dziko lonse…”  Ungaonenso chomwecho mu Chibvumbulutso 13:13-15.  Mavesi amenewo amalankhula za mneneri wonyenga amene adzabwera m’nthawi ya masautso.  Baibulo limati pomwepo, “Ndipo chichita zizindikilo zazikuru, kutinso chitsitse moto uchokere m’mwamba nugwe padziko, pamaso pa anthu.  Ndipo chisokeretsa iwo akukhala padziko ndi zizindikilo zimene anachipatsa mphamvu yakuzichita pamaso pa chirombo, ndi kunena kwa iwo akukhala padziko, kuti apange fano la chirombocho, chimene chinali nalo bala la lupanga nichinakhalanso ndi moyo.  Ndipo anachipatsa mphamvu yakupatsa fano la chirombo mpweya…”  Kamodzi kena mu Chibvumbulutso 13:3-4, imati, “Ndipo umodzi wa mitu yace unakhala ngati unalasidwa kufikira imfa; ndipo bala lace la kuimfa lidapola; ndipo dziko lonse linazizwa potsata chirombocho; ndipo analambira chinjoka, chifukwa chinachipatsa ulamuliro chirombocho…”  Mdierekezi amapanga chili chonse chimema amafunika kuchita choti aletse wina kuti sakhulupirira choonadi.  Achiritsa thupi la munthu kuti apitilize kupita ku mpingo wonyenga wake.  Chifukwa chiyani?  Chifukwa amadziwa ngati ali nacho chiphunzitso cholakwa sichili chofunikira ngati munthu ali nalo thupi lathanzi, sangakhale ophindulitsa m’utumiki wa Ambuye.  Choncho, ika chikhulupiriro chako m’mau a Mulungu, osati m’zozizwa zakuoneka ndi maso.  Kumbukira kuti Mkristu ayenda monga mwa chikhulupiriro, osati mwa maso. (2 Akorinto 5:7)  

Ndikufuna kupereka chimodzi china chimene ungachiganizire.  Ngati pali munthu amene angachiritse odwala, chifukwa chiyani anthu angapezeke m’zipatala?  Ngati pali anthu amene angapange zomwezo zonga atumwi m’buku la Machitidwe, chifukwa chiyani anthuwo samapita ku zipatala kuti achiritse odwala?  Kapena unganene, “Koma odwala onse mu zipatala samakhala ndi chikhulupiriro chokwanira choti angachiritsidwe.”  Ndifunse funso.  Kodi Lazaro anali ndi chikhulupiriro chingati pamene anaukitsidwa?  Analibe chili chonse chifukwa anali wakufa!  Kodi wopempha mu Machitidwe 3 anali ndi chikhulupiriro chingati pamene Petro anamuchiritsa?  Analibe chili chonse.  Anangofuna ndalama kuchokera kwa Petro, osati chozizwa (ona Machitidwe 3:4-6)!  Petro ndi munthu amene anali ndi chikhulupiriro m’dzina la Kristu (Mach 3:15), osati wopemphayo.  Mu Marko 2:1-5, ungawerenge za anthu anai amene anatsitsa mnzawo kwa Yesu mwa denga.  Baibulo limati, “Ndipo Yesu pakuona chikhulupiriro chawo ananena ndi wodwala manjenje, Mwana, machimo ako akhululukidwa.” (Marko 2:5)  Wodwalayo sanali ndi chikhulupiriro chakupangitsa Yesu kumuchiritsa, koma chinali chikhulupiriro cha anzake.  Ngati anthu akunena kuti ali ndi mphatso yakuchiritsa ali nayo ndithu, ayenera kuika manja pa wodwala ali yense, ndipo achiritsidwe (Marko 16:18).  Sipangakhale zochitika zimene wina sachira ngati “akuchiritsawo” akunena choonadi.  Chifukwa cheni cheni anthu otero samapita ku zipatala ndicho samasamala za kuthandiza anthu, amasamala za zopereka zachikuru kuchokera ku mpingo.  Chimenecho ndi chifukwa chake amapanga zoziziwazo mu nthawi ya misonkhano yapadera kuti angalandire ulemerero ndi ndalama.  Ngati pali “wakuchiritsa” wina amene ali ndi chilakolako chakuthandiza anthu, ayenera kudzipereka okha ku kulalika kwa Uthenga Wabwino m’malo mwa kuononga nthawi ndi kuchiritsa anthu.  M’menemo, angathandize anthu monga mwa choonadi…osati mwathupi koma mwauzimu.  

